Ræða formanns Landssambands ísl. útvegsmanna, Kristjáns Ragnarssonar, á aðalfundi 30. október 2003.

Góðir fundarmenn !

Mikil breyting hefur orðið til hins betra, hvað varðar rekstrarumhverfi atvinnulífsins á liðnum árum. Nú eru gerðar kröfur um að hver og einn sé ábyrgur fyrir sínum rekstri. Ekki gengur að koma til stjórnvalda og biðja um aðstoð vegna eigin mistaka. Gengi ræðst af framboði og eftirspurn á markaði. Við þær sérstöku aðstæður sem nú eru í efnahaglífinu vegna mikilla framkvæmda við virkjanir og smíði væntanlegra álvera, verða stjórnvöld að bregðast við með viðeigandi hætti.  Koma þarf í veg fyrir að innstreymi gjaldeyris valdi útflutningsatvinnuvegum erfiðleikum. Það verður best gert með aðhaldi í fjármálum ríkisins sem því miður birtist ekki með nægilega skýrum hætti í fjárlagafrumvarpi næsta árs. Öll viljum við efla íslenskt atvinnulíf og sjá fleiri stoðum rennt undir gjaldeyrisöflun, en það má ekki gerast á kostnað þeirra atvinnuvega sem nú eru þungamiðjan í atvinnulífinu. Stjórnvöld verða því að vera á varðbergi hvað þetta varðar.

Efnahagslífið á Íslandi hefur verið í góðu jafnvægi á liðnu starfsári. Verðbólga hefur verið lítil eða 2,4% síðustu 12 mánuði og verkföll ekki raskað atvinnustarfseminni. Hækkandi gengi krónunnar hefur rýrt afkomu sjávarútvegsins samhliða lækkandi markaðsverði á helstu útflutningsvörum. Þannig hefur meðalgengi krónunnar hækkað um nær 3% og markaðsverð lækkað um rúm 3%. Þetta endurspeglast í því að framlegð 12 sjávarútvegsfyrirtækja, sem skráð eru í Kauphöllinni, lækkar úr 27% fyrstu 6 mánuði liðins árs í 21% fyrstu 6 mánuði þessa árs. Gengi einstakra gjaldmiðla hefur breyst mismikið og sem dæmi má nefna að hefur dollar verið óhagstæður en evra hagstæð. Hefur þessi breyting haft áhrif á útflutning á einstök markaðssvæði. Verðlækkun hefur orðið á landfrystum og sjófrystum fiski, sem nemur allt að 9% en saltaður fiskur hefur hækkað um allt að 4,5%. Afkoma sjávarútvegsins í heild verður að teljast viðunandi en þó eru undantekningar frá því hvað varðar gengi og markaðsverð einstakra afurða. Rækjuveiðar og vinnsla búa við mikla rekstrarerfiðleika.

Ný samkeppni

Athyglisvert er að upplifa hvernig íslenskur sjávarútvegur er ávallt reiðubúinn til þess að mæta breyttum aðstæðum og laga sig að nýju umhverfi. Við stöndum nú frammi fyrir nýrri samkeppni úr austurvegi við framleiðslu á sjávarafurðum, sem eingöngu byggist á því að vinnulaun eru þar aðeins brot af því sem hér gerist. Flutningatækni hefur þróast með þeim hætti að unnt er að flytja frosinn fisk um hálfa heimsbyggðina og til baka, sem unna vöru. Þessi vara er samkeppnisfær vegna þess að flutningskostnaðurinn er minni, en sem nemur mismun launakostnaðar hér á landi og þar.

Menn leitast við að bregðast við þessari nýju samkeppni með því að flytja fiskinn út kældan og ferskan með flugvélum en fyrir hann fæst nú hæst verð. Það er alveg ótrúlegt að sjá að nú kemur fiskur, sem þannig er unninn, frá fjarlægustu byggðum landsins, þaðan sem manni hefði ekki komið til hugar, að unnt væri að flytja ferskan fisk fyrir fáum árum. Bættar samgöngur hafa þannig stuðlað með beinum hætti að aukinni verðmætasköpun í sjávarútvegi. Unnið er að því að kanna hvort með nýrri tækni sé unnt að flytja fersk, kæld flök út sjóleiðina í gámum með miklu minni flutningkostnaði en ella. Standa miklar væntingar til þess að það megi takast. Vegna þessara breyttu aðstæðna gætir nú tilhneigingar til þess að breyta útgerðarháttum á þann veg, að flytja aflann að landi kældan til áframhaldandi vinnslu, án þess að frysta hann. 

Átök í aðdraganda alþingiskosninga

Athyglisvert var fyrir okkur, sem ekki tökum þátt í átökum stjórnmálanna, að fylgjast með þeirri umræðu sem fram fór í aðdraganda kosninganna í vor um málefni sjávarútvegsins. Ég held að aldrei fyrr hafi farið fram jafn ábyrgðarlaus umræða af hálfu stjórnarandstöðu og nú. Tillögur stjórnarandstöðunnar um stjórn fiskveiða ganga gegn þeirri jákvæðu þróun sem hér hefur verið og varanlega framsalið hefur leitt af sér. Þær eru afturhvarf til fortíðar um afkomu sjávarútvegsins. Þar er lagt til að veiðiheimildir verði boðnar upp og allt eigið fé sjávarútvegsins verði þurrkað upp á örfáum árum. Fiskvinnslan verði sett í uppnám vegna óvissu um hvað henni berst af fiski frá degi til dags og samband fiskvinnslu við erlenda markaði verði rofið með tilheyrandi afleiðingum. Látið er að því liggja að uppboð veiðiheimilda skapi rétt markaðsverð en því sleppt að óvissa um rétt til veiða knýr hvern skipseiganda til þess að ganga fram á ystu brún, ef ekki fram af, til þess að verja þá fjármuni sem liggja í fjárfestingu nýrra skipa. Reynsla af öðrum slíkum uppboðum á aðgangi náttúruauðlindua staðfestir þessa niðurstöðu. Þeir hinir sömu og gagnrýna tímabundið framsal veiðiheimilda og telja þá leiguliða sem nýta sér möguleika sem í því felast, vilja gera alla íslenska útgerð að leiguliðum hjá ríkinu. Aðrar hugmyndir snúast um það að leyfa meira og minna frjálsar veiðar og óþarft sé að takmarka veiðar við ráðgjöf vísindamanna. Þessi viðhorf byggja á því að villa um fyrir fólki með því að gera lítið úr vísindunum í þessu efni og höfða til skammtíma hagnaðar með óheftri sókn í fiskistofna. Þessum sjónarmiðum höfum við hafnað fyrir löngu og lagt til að ráðum vísindamanna sé fylgt í öllum aðalatriðum, þótt uppi geti verið efasemdir um ráðgjöf þeirra í einstökum tilvikum. Enda er nú svo komið að sókn er stjórnað í helstu fiskistofna í heimshöfunum og enginn vill né getur borið ábyrgð á að þeim sé ofgert. Það er þó auðvelt að gera með nútíma veiðitækni. 

 Varanlega framsalið hefur verið lykillinn að þeirri gífurlegu hagræðingu sem náðst hefur innan sjávarútvegsins á liðnum árum. Við erum að nota við veiðarnar um það bil helming af þeim skipaflota sem við notuðum í upphafi aflamarkskerfisins, þótt við höfum hafið veiðar úr stofnum sem þá voru ekki nýttir eins og til dæmis kolmunna, þar sem við munum væntanlega veiða yfir 500 þúsund tonn á þessu ári. Þessi þróun hefur leitt til þess að sjávarútvegur okkar er drifinn áfram af markaðslögmálum, andstætt sjávarútvegi í nálægum löndum. Aukin hagkvæmni hefur þannig skilað þjóðinni stórbættum lífskjörum, sjómönnum hæstu launum sem í boði eru og landsbyggðinni auknu öryggi um afkomu vegna bættrar rekstrarafkomu þeirrar atvinnugreinar sem hún á svo mikið undir. Það ætti engum að koma á óvart að fiskveiðistjórn okkar henti ekki Norðmönnum, þar sem sjávarútvegur þeirra er rekinn á félagslegum grundvelli. Þar er olíugróða óspart ráðstafað með beinum styrkjum til sjávarútvegsfyrirtækja. 

Byggðatenging veiðiheimilda

Hugmyndir eru einnig uppi um að tengja veiðiheimildir með einhverjum hætti við tilteknar byggðir og látið er að því liggja að veiðiheimildirnar séu annarsstaðar en í byggðum þessa lands. Meiri deilur hafa risið um úthlutun byggðakvóta en nokkuð annað í okkar fiskveiðistjórnun, enda um geðþóttaúthlutun að ræða. Það skal fúslega viðurkennt að það getur valdið erfiðleikum í tilteknum byggðarlögum ef aflaheimild flyst frá einu byggðarlagi til annars, en þannig hefur það alltaf verið og þannig var það áður þegar skip voru seld milli byggðarlaga. Hugmynd um að festa veiðiheimildir við tiltekna byggð er afturhvarf til sértækra aðgerða þar sem á sjávarútveginn er lagt að standa undir byggð án kröfu um arð af nýtingu þeirra heimilda. Eins og ég vék að hér áðan notum við aðeins um helming af þeim skipakosti sem við notuðum í upphafi þeirrar fiskveiðistjórnunar sem við nú byggjum á. Þessi mikla hagræðing hefur að sjálfsögðu komið niður á einstökum byggðum, en hjá því varð ekki komist ef sjávarútveginn á að reka með kröfu um arðsemi. Það er óraunhæft að leggja á sjávarútveginn að hann sjái fyrir því að unnt sé að reka útgerð frá hverju því byggðarlagi, sem útgerð hefur einhvern tíman verið stunduð frá, burt séð frá því hvort útgerðin beri sig. Við sjáum nú dæmi þess að ekki reynist unnt hjálparlaust að veiða og vinna suma þá byggðakvóta sem úthlutað hefur verið í því skyni að halda uppi atvinnu. Væri það mikið afturhvarf til fortíðar ef horfið væri frá þeirri grundvallarkröfu til nýtingar veiðiheimilda að þær séu nýttar með það að leiðarljósi að skila sem mestri arðsemi. Þá væri illa komið fyrir íslenskum sjávarútvegi og íslenskri þjóð.

Línuívilnun

Angi af sama meiði eru hugmyndir um svokallaða línuívilnun. Þar er lagt upp með að víkja til hliðar almennum reglum og hygla einum á kostnað annars og sérstaklega til þess horft að hún gagnist tiltekinni bátastærð. Svo virðist sem talsmönnum þessara sjónarmiða hafi tekist að blekkja stjórnmálamenn með því að láta ekki koma fram, nema í almennum orðum, hvað í þessari ívilnun ætti að felast og að hún væri ekki af neinum tekin. Af viðbrögðum fólks víðsvegar af landinu er ljóst að þessar hugmyndir fá ekki sömu undirtektir og áður, eftir að upplýst var hvað lægi að baki. Ætla má að einn höfuðtilgangur þessara sjónarmiða sé að veikja núverandi fiskveiðistjórnun og gera hana ómarkvissari. Það má aldrei verða og er því ábyrgð þeirra mikil sem landinu stjórna, að koma í veg fyrir það. 

Sá ágreiningur og deilur sem sífellt er viðhaldið af stjórnarandstöðunni hafa valdið því að fjöldi einstaklinga í útgerð hefur gefist upp og selt veiðirétt sinn. Aðgerðir sem stjórnvöld hafa gripið til með byggðakvótum; undanþágu frá raunverulegri stjórnun fiskveiða -þar sem smábátum hefur leyfst að margfalda afla sem þeim er ætlaður; kvótum til áframeldis og nú ; hugmyndum um línuívilnun, hafa valdið óvissu um framtíðina og orðið til þess að menn hafa kosið að yfirgefa atvinnugreinina. Þeir sem hæst tala um óæskilega samþjöppun veiðiheimilda á færri hendur hafa öðrum fremur stuðlað að þessari hröðu þróun. 

Nú liggur fyrir að ótímabær gjaldtaka hefst í byrjun næsta fiskveiðiárs í formi auðlindagjalds. Endanleg gjaldtaka á að nema um tveimur milljörðum króna og kemur til fraamkvæmda í fjórum áföngum. Meira en helmingur gjaldsins kemur þó til framkvæmda strax.  

Stjórnmálamenn verða að sýna því skilning, að grundvallaratvinnugrein þjóðarinnar verður að byggja á meiri stöðugleika varðandi gjaldtöku og fiskveiðistjórn.  Í kosningunum í vor þótti mér áberandi að forsætisráðherra og utanríkisráðherra sýndu þessu skilning og lögðu sig fram um að gera almenningi grein fyrir því hvað fiskveiðistjórnunarkerfið væri okkur mikilvægt og hvað það hefði fært íslenskri þjóð í aukinni hagsæld. 

Ég má ekki til þess hugsa hvernig ástandið væri hér, ef orð þeirra hefðu ekki náð eyrum kjósenda.

Vaxandi þorskstofn

Þorskstofninn fer vaxandi um þessar mundir enda eru þokkalegir árgangar áranna 1997 til 2000 að koma inn í veiðina í vaxandi mæli. Reiknað er með að stofnstærðin næstu tvö árin verði um 900.000 tonn sem er veruleg aukning miðað við um 560.000 tonna stofnstærð árið 2000. Lítill hlutur stærri og eldri hrygningarfisks í stofninum veldur þó áhyggjum og er af þeim sökum mikilvægt að fara ekki of geyst í veiðar úr uppvaxandi árgöngum svo að þeir nái að skila sér í nauðsynlegum mæli inn í hrygningarstofninn. Þeir sem stunda netaveiðar hafa lagt sitt af mörkum í viðleitni til að efla hrygningarstofninn með því að gera hlé á veiðum á meðan á hrygningu stendur og sættast á að takmarka möskvastærð neta til að vernda stærsta og mikilvægasta hrygningarfiskinn. Megin orsök vandans er hins vegar of mikil sókn í uppvaxandi fisk um langt árabil. Það skýtur því skökku við, og er í meira lagi ósanngjarnt, ef enn á að auka á vandann og herða sóknina í smáfiskinn með svokallaðri línuívilnun.

Vöxtur þorskstofnsins um þessar mundir kemur engum á óvart sem fylgst hefur með mælingum á stærð uppvaxandi árganga og kynnt sér skýrslur Hafrannsóknastofnunar um ástand stofnsins og horfur. Þannig var gert ráð fyrir því í ástandsskýrslu fyrir rúmu ári að auka mætti heildaraflamark þorsks um 30 þúsund tonn á þessu fiskveiðiári. Þrátt fyrir það lét stjórnarandstaðan sig ekki muna um að kalla það hneyksli þegar forsætisráðherra sagði það sem allir vissu fyrir síðustu kosningar -að vænta mætti 30 000 tonna aukningar í þorskaflaheimildum. Jafnaði hún því við aðför ráðherra að sjálfstæði Hafrannsóknastofnunar. Þetta er lýsandi dæmi um hversu ómerkileg og illa upplýst pólitísk umræða um sjávarútvegsmál vill oft verða.

Hækkandi sjávarhiti

Með hækkandi sjávarhita og aukinni útbreiðslu hlýsjávar á Íslandsmiðum að undanförnu hefur útbreiðsla sumra tegunda aukist og færst norðar. Er þetta mest áberandi hvað ýsuna varðar en á einnig við um fleiri tegundir svo sem kolmunna, keilu og skötusel. Þegar um blandaðar veiðar er að ræða getur aukin útbreiðsla einstakra tegunda inn á svæði þar sem þeirra varð lítt vart áður skapað vanda gagnvart veiðiheimildum. Heimildir til veiða á tegundum sem eru einkum meðafli í blönduðum veiðum mega ekki vera svo litlar að þær hamli veiðum. Einnig er nauðsynlegt að auka á tegundatilfærslu þannig að svigrúm sé nægilegt og komið verði í veg fyrir brottkast afla. 

Stofnar ýsu og ufsa eru í örum vexti um þessar mundir. Fiskimenn komu auga á þessa þróun talsvert á undan vísindamönnum og komum við þeim upplýsingum á framfæri og studdumst við gögn úr veiðunum. Sjávarútvegsráðherra bætti við heimildir í þessum tegundum og síðan hafa stofnstærðarúttektir vísindamanna staðfest að ákvarðanir ráðherra byggðu á réttum forsendum. Ýsuafli hefur verið u.þ.b. 40.000 tonn nokkur undanfarin ár en er nú að aukast með stækkandi stofni. Aflamark nýhafins fiskveiðiárs er 75.000 tonn. Það skyggir þó á að ýsuafli annarra þjóða hefur einnig aukist á sama tíma og því hefur ýsuverð á mörkuðum lækkað verulega.

Fyrir marga stofna veit hlýnun sjávar á gott: Útbreiðslan eykst og stofnar eflast og dafna. Þetta er þó ekki einhlítt, eins og sést af því að hækkandi hitastig á stóran þátt í hruni hörpudisksstofnsins í Breiðafirði. Þegar svona atburðir gerast er mikils um vert að í lögum um stjórn fiskveiða er að finna almennar reglur um bætur í formi aflaheimilda til að taka versta höggið. 

Vísindaveiðar á hval

Því ber að fagna að stjórnvöld létu loksins verða af því að hefja vísindaveiðar á hrefnu á þessu ári. Megin tilgangur veiðanna er að afla upplýsinga um áhrif hvalastofna á vistkerfið og alveg sérstaklega að meta umfang fiskáts hvalanna. Fyrstu upplýsingar benda til þess að meira sé af þorski í hrefnumögum en áður var talið. Hér er um mjög alvarlegt mál að ræða fyrir sjávarútveginn sem einsýnt er að fylgja verður eftir. Með því móti er allt að vinna og engu að tapa, eins og sést á því að hrakspár ferðaþjónustunnar um neikvæð áhrif vísindaveiðanna á ferðamannastraum hafa ekki gengið eftir. Með málflutningi af þessu tagi er ferðaþjónustan að skaða ímynd Íslands í hugum ferðamanna. Mér finnst það umhugsunarefni fyrir íslensk stjórnvöld hvort rétt sé að veita slíkum aðilum opinberan fjárstuðning sem nemur hundruðum milljóna króna, á sama tíma og þeir vinna leynt og ljóst gegn stefnu stjórnvalda í þessu mikla hagsmunamáli. 

Kjaramál

Gildistími gerðardóms frá árinu 2001 rennur út um næstu áramót og verða þá samningar okkar við undirmenn og skipstjórnarmenn lausir.  Kjarasamningur okkar við vélstjóra gildir hinsvegar út árið 2005. Það er eitt stærsta hagsmunamál útvegsmanna og sjómanna að forystumenn sjómanna komi til móts við þá eðlilegu og sanngjörnu kröfu okkar að þegar fjárfest er í nýjum skipum, tækjum og búnaði sem eykur afla og þar með tekjur sjómanna, verði tekið eðlilegt tillit til kostnaðar við fjárfestingarnar. Tregða í þessa veru hamlar eðlilegri endurnýjun og framþróun. Það er ekki tilviljun að einu skipin sem hafa bæst í flota okkar á þessu ári eru tvö 18 ára gömul uppsjávarveiðiskip sem Norðmenn og Skotar seldu okkur í stað nýrra skipa sem þeir tóku í notkun. 

Ég sé engar forsendur fyrir því að sjómenn efni til átaka í upphafi nýs árs þegar samningar verða lausir. Kjör íslenskra sjómanna eru sem betur fer með því besta sem þekkist eins og fram hefur komið nýlega þar sem birt voru nöfn þeirra fyrirtækja sem hæstu launin greiða. Af  20 hæstu fyrirtækjunum eru 16 útgerðarfyrirtæki. Það er því lítt skiljanlegt hve sjómannaforystan er neikvæð til allra óska okkar um eðlilegar breytingar á hlutaskiptum með hliðsjón af framþróun og framförum á þessu sviði. Þar hafa stéttarbræður þeirra t.d. í Færeyjum verið ólíkt framsýnni, sjómönnum til mikilla hagsbóta. Komi hinsvegar til verkfalla verður ríkisvaldið að láta af inngripum með lagasetningu. Þeir sem valdir hafa verið til að fara með kjaramál sjómanna verða að axla þá ábyrgð sem þeim er falin í stað þess að sitja og bíða eftir að ríkisvaldið leysi málin. Slíkt dugar aldrei, eins og endalaus málaferli Sjómannasambandsins í framhaldi af síðustu lagasetningu bera með sér. Engum dylst hvaða kjarabætur samningur okkar og vélstjóra hafði í för með sér fyrir sjómenn og þykir ýmsum nóg um. Grundvöllurinn að þeim kjarabótum lá í því að vélstjórar voru reiðubúnir að horfa fram á við og deila ávinningi af framþróun með útvegsmönnum þótt langt sé í land að þau mál séu komin í viðunandi horf.

Menntamál

Þann 1. ágúst síðast liðinn tók Menntafélagið, sem við stofnuðum ásamt Sambandi íslenskra kaupskipaútgerða og Samorku, samtaka orkufyrirtækja, við rekstri Stýrimannaskólans í Reykjavík og Vélskóla Íslands. Markmiðið með stofnun Menntafélagsins er að efla skólastarf á sviði skipstjórnar og vélstjórnar með því að tengja það betur við atvinnulífið en verið hefur. Við væntum mikils af starfi Menntafélagsins í framtíðinni enda er góð menntun hornsteinn framfara. Þá hefur áfram verið unnið að starfsmenntun undirmanna á vegum Sjómenntar sem við stöndum að ásamt Sjómannasambandi Íslands.

 Hafnamál

Um mitt árið tóku ný hafnalög gildi sem og gjaldskrá samgönguráðherra þar sem aflagjöld voru hækkuð um hvorki meira né minna en 55% eða úr 1,03% í 1,6%. Þá voru önnur gjöld hækkuð um 25%. Jafnframt var einstökum höfnum veitt heimild til að hækka eða lækka aflagjaldið um 20% eða frá 1,28% til 1,92%. Nú hafa margar hafnir ákveðið að miða við lágmarksgjaldið. Samkvæmt túlkun samgönguráðherra verður gjaldsskráin ekki lækkuð frekar á gildistíma gjaldskrár hans, þrátt fyrir ákvæði í hafnalögunum um að höfnum og notendum þeirra sé heimilt að gera langtímasamninga um hafnargjöld. Svo virðist, sem markmið samgönguráðherra hafi verið að kenna hafnarstjórnum að hækka gjöldin áður en afskiptum hans lyki af gjaldskrám hafna.  Áform hans voru að auka kostnað notenda hafnanna um hvorki meira né minna en 450 milljónir á ári í stað þess að einbeita sér að því hvernig hagræða megi í hafnarekstrinum. Við vonum að ákvörðun hafnastjórna um að lækka aflagjöldin sé vísbending um meiri skilning á rekstri íslenskra útgerða en það sem virðist mega lesa úr gerðum samgönguráðherra. Þegar gildistíma gjaldskrár samgönguráðherra lýkur þann 1. júlí 2004 verða vonandi þessar hækkanir dregnar til baka. Við vitum að hafnarframkvæmdir hafa á liðnum árum víða verið úr hófi fram þegar litið er til breytinga og minnkunar á fiskiskipaflotanum. Þau áform að láta útgerðina standa undir kostnaði við þau gæluverkefni stjórnmálamanna liðinna ára mega ekki ná fram að ganga. 

Kolmunni

Það ætlar að verða þrautin þyngri að ná samkomulagi um ákvörðun heildarafla á kolmunna í Norður-Atlantshafi og skiptingu hans milli strandríkja. Haldnir hafa verið 8 fundir en allir án árangurs. Afli þessa árs verður yfir tvær milljónir tonna, en mælt er með að veiða innan við helming þess. Það hefur orðið okkur til happs að ekki hefur orðið brestur í viðkomu og árgangar hafa orðið stærri en við var búist. Vitað er að við gætum nýtt stofninn betur til manneldis ef við veiddum kolmunnann eldri og stærri. Enginn kostur hefur verið gefinn á samkomulagi. Svo dæmi sé tekið þá veiddu Evrópusambandslöndin um 19% af aflanum á árinu 1997 en veiða nú um 12%. Á árinu 1997 voru um 63% af heildaraflanum veidd innan lögsögu sambandsins en nú aðeins um 15%. Krafa Evrópusambandsins er hinsvegar að fá í sinn hlut 58% af leyfilegu aflamarki, á meðan þeir ætla okkur 2-3% á sama tíma og við veiðum yfir 20% aflans. Er þetta lýsandi dæmi um óbilgirni þessa sambands. Meðan svo er, er ljóst að ekkert samkomulag getur náðst og stór hætta er á að viðkomubrestur geti orðið í stofninum.

Norsk íslensk síld

Enn á ný stofna Norðmenn til átaka um skiptingu veiðiréttar úr norsk-íslenska síldarstofninum. Gera þeir enn á ný kröfu um að í þeirra hlut komi 70% af heildarveiði, en mælt er með að veiddar verði 825 þúsund lestir á næsta ári. Þessi krafa þeirra merkir að hlutur okkar rýrni um helming eða fari úr 15,5% í 8,6%. Þessa kröfu gera þeir þrátt fyrir að stærri hluti stofnsins hafi gengið út úr norskri lögsögu og í vesturátt, án þess þó að koma nema í litlum mæli í íslenska lögsögu. Samningur um leyfi þeirra til að veiða úr íslenska loðnustofninum veltur á að samningar náist um síldina. Þeir setja því í uppnám veiðar úr mikilvægum fiskistofnum í norðurhöfum. Í þessu sambandi er athyglisvert að lesa yfirlýsingu talsmanns norskra útgerða, þegar hann lætur hafa eftir sér, að í dag myndi hann mæla með að samningur Noregs og Evrópusambandsins, sem felldur var í þjóðaratkvæðagreiðslu í Noregi 1994, yrði samþykktur, þrátt fyrir sína stóru ágalla. Þessu breytta hugarfari veldur, að hann telur að með slíkum samningi yrði hægt að koma í veg fyrir að við fengjum viðhaldið veiðirétti okkar í Barentshafi og  rétti til að veiða norsk-íslenska síld. Hvað fær ráðið svona öfgafullum skoðunum er erfitt að skilja.

Úthafskarfi

Á undanförnum árum hefur okkur tekist að stjórna veiðum á úthafskarfa með tilliti til þess að um tvo stofna væri að ræða án þess þó að fá aðrar þjóðir til samstarfs. Uppi hefur verið sú skoðun að djúpkarfinn, sem veiðist í tilteknu hólfi innan og utan lögsögu og telst úthafskarfi, sé af sama stofni og sá djúpkarfi sem heldur sig í djúpköntum suðvestur af landinu og lýtur veiðistjórn samkvæmt lögum um stjórn fiskveiða. Þessari skoðun óx fiskur um hrygg í sumar þegar flytja þurfti þau mörk hólfsins sem nær landi liggja til þess að veiðiskipin gætu fylgt göngu karfans nær landi. Var þá svo komið að skip voru að veiða sama karfann, önnur með flotvörpu og töldust þau þá veiða úthafskarfa en hin með botnvörpu og töldust þau þá veiða djúpkarfa. 

Eftir reynsluna frá því í sumar hafa fiskifræðingar staðfest að djúpkarfinn sem veiðst hefur í hinu tiltekna hólfi,  sé af sama stofni og sá karfi sem heldur sig í djúpköntunum innan okkar lögsögu. Þessi niðurstaða er einnig studd erfðarannsóknum, sem unnar hafa verið af íslenskum vísindamönnum. Liggur nú beint við að íslensk stjórnvöld taki stjórn á veiðum úr þessum stofni í sínar hendur. Við slíka breytingu vakna álitamál varðandi skiptingu veiðiréttar úr djúpkarfastofninum á milli íslenskra útgerða, sem hingað til hefur verið með tvennum hætti, þ.e. eftir lögum um stjórn fiskveiða og eftir ákvörðunum sem byggja á aðild okkar að NEAFC.

Olía

Olíukostnaður er einn stærsti útgjaldaliður í rekstri útgerðar. Við höfum því látið hann okkur varða á liðnum árum. Ekki ætla ég að gera hér að umtalsefni þá rannsókn sem nú er í gangi og varðar meint ólöglegt samráð olíufélaganna. Athyglisvert er að mál hafa þróast til betri vegar hvað varðar samkeppni um olíuviðskipti, sem birtist í því að hið almenna listaverð er ekki eins ráðandi og fyrr. Um nokkurn tíma hefur gefist kostur á samningum um olíuverð með viðmiðun við heimsmarkaðsverð. Einnig er nú hægt að fá tilboð í tiltekið olíumagn eins og nýlegt dæmi sýnir. Um var að ræða útgerð togara sem þarfnaðist 150 þúsund lítra af olíu. Nýtt olíufélag á markaðnum bauð rúmlega þriggja króna lægra verð en sem nam samningsverði viðkomandi útgerðar við annað olíufélag. Á þessari einu olíuúttekt sparaðist um hálf milljón króna. Þetta segir þó ekki alla söguna því öll hin olíufélögin buðust til að jafna boð þess sem lægst bauð. Þetta dæmi vekur með okkur vonir um að meiri samkeppni muni ríkja í framtíðinni um olíuviðskipti en hingað til.

Evrópusambandið

Lítið fór fyrir umræðu um málefni Evrópusambandsins í síðustu kosningum. Svo er að sjá sem fylgjendur aðildar Íslands að sambandinu hafi kosið að hafa hægt um sig og þeir geri sér grein fyrir að mál hafa þróast á þann veg að þjóðinni er ljósara en áður að þangað eigum við ekki erindi. Fiskimiðin við landið er sú auðlegð sem ekki verður á glæ kastað með því að fela Evrópusambandinu að fara með ákvörðunarvald um nýtingu þeirra. Í því efni hræða sporin svo enginn á að fara villur vega um þá áhættu sem í því felst.

Kæru félagar og vinir. 

Ég tjáði ykkur á síðasta aðalfundi að ég myndi ekki gefa kost á mér til áframhaldandi forustu fyrir samtökin frá og með þessum aðalfundi. Nú er stundin runnin upp. Ég er ykkur ævinlega þakklátur fyrir það tækifæri sem þið gáfuð mér, aðeins 32 ára að aldri, að fela mér að veita samtökunum forustu. Upp í hugann koma endalausar minningar um atburði liðins tíma. Þar skiptast á skin og skúrir eins og eðlilegt er. 

Í minningunni finnst mér engir atburðir hafa skipt jafn miklu máli og átökin um yfirráð yfir fiskimiðunum með útfærslum fiskveiðilögsögunnar í 12, 50 og 200 sjómílur og sigrarnir sem þá unnust.

Ekki síður mikilvægt mál var setning fyrstu laga um stjórn fiskveiða haustið 1983. Ég tel að það hafi verið mikið gæfuspor fyrir íslenska útgerð og íslenska þjóð.

Á svo löngum starfstíma koma einnig upp í hugann minningar um  samstarfsmenn lífs og liðna. Þar er margur heiðursmaðurinn, sem lifði fyrir það að láta gott af sér leiða. 

Það hefur verið mér lærdómsríkt og mikil ánægja að hafa átt þess kost að ferðast um og heimsækja ykkur á heimaslóðir vítt og breitt um landið og sjá allt það uppbyggingarstarf sem þið hafið unnið.

Ég hvef frá þessu starfi fullviss um að íslenskur sjávútvegur hefur aldrei staðið betur og er til þess bær að takast á við viðfangsefni framtíðarinnar með meiri dug og djörfung en nokkru sinni fyrr.

Ég endurtek þakklæti mitt fyrir allt það traust og umburðarlyndi, sem þið hafið ávallt sýnt mér.

Ég þakka samstarfsmönnum mínum í stjórn L.Í.Ú. fyrir ánægjulegt samstarf, framkvæmdastjóra og öðru starfsfólki fyrir vel unnin störf. 

Ég segi þennan 64. aðalfund L.Í.Ú. settan.

